Вячеслав Гайзер вӧзйис бырӧдны дінмуын ичӧт финансӧвӧй организацияяс, кодъяс уджалӧны инӧдлы лӧсявтӧг

Дінмуса Юралысь шыӧдчис Коми Республикаын Медыджыд федеральнӧй инспектор Михаил Тырин да Россия Федерацияса Шӧр банклӧн Рытыв-Войвыв медшӧр веськӧдланінлӧн Коми Республикаын национальнӧй банкса — юкӧнса юрнуӧдысь Сергей Миронов дорӧ корӧмӧн прӧверитны кредитъяс да заёмъяс сетысь организацияяслысь уджсӧ сы вылӧ, эм-ӧ налӧн уджын мошенничайтан действиеяс, кутшӧмъясӧс веськӧдӧма йӧзлысь эмбур да сьӧм средствояс мырддьӧм вылӧ ылӧдӧмӧн либӧ лёк вылӧ эскӧм бергӧдӧмӧн.

Талун республикаын абу этша организация, кодъяс сьӧкыд условиеясӧ веськалӧм йӧзлы вӧзйӧны кредитъяс да заёмъяс пикӧ воштан условиеяс серти. Сэк жӧ сёрнитчӧм кырымалігӧн заём босьтысьяслы оз сетны тыр да стӧч юӧр ни наӧн вӧдитчӧм йылысь, ни прӧчентнӧй ставкаяс йылысь, ни кадысь водз сьӧм бергӧдӧм йылысь. Ӧткымын случайясын заём бергӧдтӧмысь артыштӧны неустойкасӧ подувтӧг ыджыдӧс, а уджйӧз мынтан ӧчередносьтыс оз лӧсяв оланпаслы. Таысь кындзи, оз кутчысьны и мукӧд оланпас корӧмъясӧ, шуам, персональнӧй юӧръяс видзӧм йылысь. Татшӧм ногӧн, йӧзлӧн, кодъяс шыӧдчӧны кредитла, вермасны лоны зэв сьӧкыд мытшӧдъяс. Сы вӧсна ме шыӧдчи инӧд видзан органъясӧ корӧмӧн прӧверитны «кубышкаяслысь» уджсӧ, кодъяслӧн шӧр могыс абу отсавны йӧзлы, а озырмӧдчыны на вылын», - висьталіс Вячеслав Гайзер пасйӧмӧн, мый пыр унджык и унджык граждана шыӧдчӧны татшӧмсяма организацияяскӧд уджалігӧн оланпасъяс торкӧм йылысь юӧрӧн.

«Кута лача, мый колана прӧверкаяссӧ нуӧдасны и инӧд видзан органъяс, и дӧзьӧр органъяс. Ассяньыс республикаса власьт дась отсавны и юӧрӧн, и законодательнӧй водзмӧстчӧмӧн кыдзи дінмуса, сідзи федеральнӧй сяма. Странаса экономикаын сьӧкыд лоӧмторъяс оз вермыны лоны подулӧн, медым  йӧзкӧд нуӧдны финансӧвӧй ворсӧмъяс правилӧястӧг», - пасйис республикаса Юралысь. 

Уськӧдам тӧд вылӧ, таво арнас планируйтам восьтны «Финансъясын тӧдӧмлун школа» тӧдӧмлунъяс кыпӧдан проект, кӧні кутасны участвуйтны банкъяс, медшӧр могыс кодлӧн — кыпӧдны йӧзлысь финансъяс серти тӧдӧмлунъяс, медым бурджыка веськӧдлыны ас ресурсъясӧн да кывкутӧмӧн матыстчыны кредит дорӧ. Проект серти артыштӧны нуӧдны уна сикас велӧдан да производственнӧй учреждениеясын дон босьттӧг семинаръяс да лекцияяс, кӧні банкса уджалысьяс кутасны гӧгӧрвоӧдны финансӧвӧй схемаяс да формулировкаяс, уна сикас юалӧмъяс потребительскӧй, авто- да ипотечнӧй кредитъяс серти, кредитнӧй да зарплатнӧй картаяс серти да уна мукӧдтор. Таысь кындзи, лекцияяс дырйи олысьяс вермасны сёрнитны банкса уджалысьяскӧд налы колана темаяс вылӧ «юалӧм-вочакыв» форматын. Лекцияяссӧ кутасны нуӧдны меставывса телевидение пыр да республикаса юӧртан агентстволӧн лентаяс вылын.

